
IAIUN Suliap nr. 2025-5614  

Allannguutissatut siunnersuut 

 

Uunga 

 

Uunga siunnersuut: Inissianik attartorneq pillugu Inatsisartut inatsisaat 

 

Naalakkersuisunit aappassaanneerneqarnissaanut saqqummiunneqarpoq: 

 

§ 20-imut 

 

1. § 20-mut imm. nutaaq ilanngunneqassaaq: 

”  Imm. 8.  Naalakkersuisut imaluunniit kommunalbestyrelsi illuutip inissialluunniit 

niuernermi nalinga tunngavigalugu aningaasaliissutinit iluanaarutinik akileeqqusisinnaapput, 

niuernermi nalinganik naliliinerup takutippagu nalinga imm. 1-6 malillugit naatsorsuinermi 

tunngaviusussamit appasinnerusoq.” 

 

Siunnersuummut allannguutissatut nassuiaatit 

 

 

Nassuiaatit nalinginnaasut 

 

Allannguutissatut siunnersuutip siunertaraa 2026-mut aningaasanut inatsimmi konto 

pingaarneq 72.10.16 Inissianik attartortittakkanik ingerlatsineq, aningaasaliissutinit 

iluanaarutit, pillugu oqaasertaliussami nr. 4-mi piginnaatitsissutip atuutsiinnarneqarnissaa, 

taamaalilluni Naalakkersuisut imaluunniit kommunalbestyrelsi illuutip inissialluunniit 

niuernermi nalinga tunngavigalugu aningaasaliissutinit iluanaarutinik akileeqqusinissamut 

piginnaatinneqarput, niuernermi nalinga illuutip inissialluunniit teknikikkut-

aningaasaqarnikkut nalinganit appasinneruppat. 

 

Allannguutissatut siunnersuutip Naalakkersuisut kommunalbestyrelsilu illuutip 

inissialluunniit niuernermi nalinga aningaasaliissutinit iluanaarutinik naatsorsuinermi 

tunngavissatut atorsinnaalersippai, niuernermi nalinga § 20, imm. 1-6 malillugit 

naatsorsuinermi tunngaviusussamit appasinneruppat. Taamaalilluni nuna tamakkerlugu 

illoqarfinni najugaqarfinnilu illuutit nalingisa assigiinngissuteqarnerat 

eqqarsaatigineqarsinnaalissaaq. 

 

 

 

 

 

Allannguutissatut siunnersuummi aalajangersakkanut ataasiakkaanut nassuiaatit 

 

Nr. 1-imut 

§ 20-mut imm. 8-mik nutaamik ilanngussisoqarnissaa siunnersuutigineqarpoq. 

 

Allannguutissatut siunnersuutip Naalakkersuisut imaluunniit kommunalbestyrelsi illuutip 

inissialluunniit niuernermi nalinga aningaasaliissutinit iluanaarutinik naatsorsuinermi 

akileeqqusiniarnermilu tunngavissatut atorsinnaalersippai. Niuernermi nalinga 

atorneqarsinnaavoq, niuernermi nalinga § 20, imm. 1-6 malillugit naatsorsuinermi 

tunngaviusussamit appasinneruppat. 

 

Assersuutigalugu illuutip sananeranut akiusoq minnerpaamik kvadratmeterimut 7.000 kr.-inut 

aalajangersarneqarsimappat, ikkussukkat immikkoortuisa amigaataaneri pissutigalugit 

kvadratmeterimut 2.000 kr.-inik ilanngaavigineqarsimalluni, aningaasaliissutinit iluanaarutit 

aallaavittut kvadratmeterimut 5.000 kr.-inik sananermut akiusoq tunngavigalugu 

naatsorsorneqassapput. Pisumi tassani Naalakkersuisut imaluunniit kommunalbestyrelsi 

aalajangiisinnaapput aningaasaliissutinit iluanaarutit taarsiullugu niuernermi nalinga 

uppernarsarneqartoq tunngavigalugu naatsorsorneqassasut, niuernermi nalinga 

kvadratmeterimut 5.000 kr.-init appasinneruppat. 

 

Niuernermi nalinga illuutip inissialluunniit pineqartup niuernermi nalinganik naliliinikkut 

uppernarsarneqassaaq. Niuernermi nalinginik naliliinerit siusinnerusukkut suliarineqarsimasut 

atorneqarsinnaapput, taakku illuutip inissialluunniit maanna niuernermi nalinganik suli 

eqqortumik naliliisuusutut nalilerneqarpata. 

 

Allannguutissatut siunnersuutip taamaallaat niuernermi nalinga § 20, imm. 1-6 malillugit 

nalinginnaasumik naatsorsuinermi tunngaviusussamit appasinneruppat atorneqarsinnaanera 

periarfissaalersippaa. Taamaattumik niuernermi nalinga qaffasinnerusoq aningaasaliissutinit 

iluanaarutinik qaffaanissamut atorneqarsinnaanngilaq. 

 

Allannguutissatut siunnersuut piginnaatitsissutaavoq, taamaattumillu Naalakkersuisut 

imaluunniit kommunalbestyrelsi aningaasaliissutinit iluanaarutinik naatsorsuinermi 

akileeqqusiniarnermilu niuernermi nalinganik atuinissamut pisussaaffilerneqanngillat. 

Periarfissaq atorneqanngippat aningaasaliissutinit iluanaarutit § 20, imm. 1-6-mi 

malittarisassat nalinginnaasut malillugit naatsorsorneqassapput. 

 


